 Тақырыбы:



   Мақсаты:   Балалардың «мейірімділік», «қайырымдылық» құндылықтары туралы түсініктерін кеңейту;

  Міндеттері:

· жақсы тілек, ізеттілік, ізгілік туралы түсініктерін қалыптастыру;

· қайырымдылық қарым-қатынас жасау іскерліктерін дамыту;

· мейірімділікке, згілікке тәрбиелеу.

Көрнекі құралдар: дәптер, оқулық,  суреттер, карточкалар.
Шаттық шенбері

Мұғалім балаларға шеңбер айналасында жылы лебіздерін білдіруді ұсынады:

· Балалар, бәріміз ортаға шығып,  «жылылық шеңберін» құрайық. Әрбіріміз қасымызда тұрған досымыздың жақсы қасиеттерін ізгі сөздермен, көтеріңкі көңілмен, күлімдеген көзбен жеткізейік:
· Сен нағыз доссың; ең әдемі қызсың; мейірімдісің; өте ұқыпты баласың; адал доссың; қайырымдысың; әдептісің; өнерлісің; еңбекқорсың; ақкөңілсің және т.б.
         Осындай сөздерді оқушылар бір-біріне кезекпен айтып шығады.

Мұғалім оқушыларға ризашылығын білдіріп:

· Жарайсыңдар, балалар! Әрбіріңнің достарыңа деген жылы лебіздеріңді естіп, қатты қуанып тұрмын. 
Әңгімелесу
     Мұғалім оқушылармен төмендегідей сауалдар төңірегінде әңгімелеседі.
    .  Адамдарға жылы жүрекпен жақсы тілек тілеген сәтте қандай сезімде болдыңдар?

    .  Ал өздеріңе жылы сөз айтып, жақсы тілек тілеген кезде қандай сезімге бөлендіңдер?
   Тыныштық сәті
   Оқушыларға өз жүректерінің жылулығын сезіндіру мақсатында тыныштық сәті ұйымдастырылады. Мұғалім оны орындау жолын айтып өтеді:
 Әрқайсымыз оң қолымызбен жүрегімізді ұстап көрейік. Өз жүрегіміздің жылылығын сезініп,  жүрек жылуымызды адамдарға, айналамызға жеткізу үшін іштей оларға жақсы тілектер тілейік.
Топпен жұмыс  
Мұғалім оқушыларды екі топқа  бөледі, әр топқа  бір-бір  жүрекше береді қай топ көп жылы сөз біледі? (бес минут уақыт беріледі)
Әр топ басшысы кезекпен оқиды.

   Мәтінмен жұмыс
   Жылы жүрек, жақсы тілектің адам өміріндегі маңыздылығын түсіндіру мақсатында әңгімелеу жұмысы ұйымдастырылады.

                                             Жақсы ата
    Ерасыл биыл төртке толды. Оның туған күніне атасы Қуандық пен әжесі Күміс әдемі шана сыйлады. Бірақ ол өздігінен жүре бермейді. Міндетті түрде бір адам сүйреу қажет. Ал ондай адам көбіне-көп табыла бермесі Ерасылдың бір өзіне ғана аян.

    Міне, бүгін де шанасын сүйретіп, өзін ойнататын адам таппай әлекке түсті. Мамасына айтып көріп еді. Ол: 
   -  Қолым тимей жатыр, - дегеннен аса алмады. 

Әкесі:

   - Өзің ойнасаңшы, - деп сылап-сипап шығарып салды. Ендігі үміті әжесі Күмісте болатын. « Қырсыққанда қымырын іриді» дегендей, әншейінде айналып-толғанып отыратын әжесі есеп-қисап шығарып, өз бөлмесінен бой көрсете қоймады. Ерасыл ызасы келіп, жыларман болды. Мұның бәрін сырттай бақылап, көріп отырған атасы Қуандық:

  - Ерасыл, жүре ғой, жүр, құлыным. Мен сені шанаға сүйретіп, мұзға сырғанатып, Аққала жасап ойнатып келейін,- деді.

    Ерасыл мұндай қуанбас. Сол күні атасы екеуі әбден құмара қанғанша ойнады. Сырғанақ тепті, аққала соқты, шанаға мініп, қырдан оқша зулады.  Үйге қайтып бара жатып атасына:

   Ата, бұл дүниеде Сізден өткен жақсы ата жоқ, - деді көңіліндегі қуанышын жасыра алмай.

   Құлыным, мен де әлемді жеті айналсам да сендей балдан тәтті немере таба алмаспын, - деді мейірленіп. 

  . Немересі атасына қандай жақсы тілек айтты? 

  . Атасының немересіне деген жылы жүрегі қалай байқалады?
  . Өздерің жылы жүрекпен жақсы тілек айтқан кездерінді еске түсіріп көріңдер.
Дәйексөз
    Балалардың жауаптары мұғалім тарапынан дәйексөздің түсіндірілуімен түйінделеді.

    Мұғалім тақтаға «Жақсы сөз – жан семіртер» деген халық мақалын жазып қояды және оның мәнін түсіндіреді:

· Жақсы ой, жылы лебіз, жақсы тілек адамды шаттандырады, қуантады, бақытты етеді. Ауыр сөз, жағымсыз әрекеттер адамның көңілін түсіреді, мұңайтады, оны уайымға салады.   
  Оқушылар дәйексөзді дәптеріне жазып алады.

Тапсырма
    Оқушылардың сабақта алған білім- біліктерін тиянақтау үшін тапсырма беріледі. Тапсырмада ілінген ана мен бала  суреттерге қарап  кейіпкердің орнына өздерін қойып, жақсы сөз, жылы тілек айту ұсынылады. 
Сергіту сәті
Балаларды барлық уақытта жақсы ойлап, жақсы тілек білдіріп жүруге дағдыландыру мақсатында сергіту сәті ұйымдастырылады. Мұғалім оны орындау жолын айтады:
     - Бәріміз орнымыздан тұрып, барша адамзатқа, айналамызға деген тілегімізді түрлі қимылдар жасай отырып, көрсетейік.

                                            Тілек
Шөліркемей гүл тұрсын, (Сол қолын жайып көрсетеді.)

Жерім жайнап құлпыпсын. (Оң қолын жайып көрсетеді.)

Нұрын сыйлап біздерге, (Екі қолын жоғары көтереді.)

Көкте мәңгі күн тұрсын. (Екі қолын екі жаққа жаяды.)

Ортақ бізге туыстық, (Екі қолын төбесіне көтереді.)

Нұр сыйлаған күн ыстық. (Қолдарын жаяды.)

Ыстық бізге кең өлке, (Оң жаққа қарайды.)

Ыстық бізге тыныштық. (Сол жаққа қарайды.)

Дәптермен жұмыс
Мұғалім оқушыларға бүгінгі күнді жазғызып, "Ана "тақырыбына эссе жазғызады.

Қорытынды:

Мұғалім бүгінгі сабақты қоржында берілген сөздерді пайдаланып қорытындылайды:
   - Бір-бірімізге жақсы, жылы сөздер көп айтылса, өмір мейірім мен қайырымға толы болып, қуаныш пен шатыққа кенеледі. Сондықтан да барлық уақытта бір-бірімізге жүрекке жылы тиетін жақсы лебіздерді жиі айтып жүрейік.

Үйге тапсырма:
Мәтінді оқып келу.
Бағалау: Оқушылардың білім деңгейіне қарай бағалау. 
Санатория түріндегі Шалдай мектеп-интернаты

